
	ЭРДМИЙН ГУУРСНЫ ЭЗЭН

	“Залуучуудын үнэн” сонины 1959 оны № 87-д хэвлүүлсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЭРДМИЙН ГУУРСНЫ ЭЗЭН

	 

	Францын дэвшилт зохиолч Вольтерын төрсний 265 жилийн ойд

	 

	Барихад эвтэй, хөдөлгөхөд хөнгөн бичгийн хурц гуурс, бэрхшээлээс үл айн, үнэний төлөө тэмцэгч ухаант хүний гарт орвол хуучныг нурааж, шинийг үүсгэх их хүчит зэвсэг болон аугаа их эрдмийн бүтээлийг урлан үлдээдэг байна. Эрдмийн гуурсны үлдээсэн ул мөр нь учрыг тунгааж, эрдмийг хайгч ухаантны оюунд мөнх үлддэг байна.

	Эрдмийн энэ гуурсыг эзэмшиж эх орныхоо ирээдүйн сайн сайхны төлөө зүтгэж, эзэрхэг харгислалын эсрэг тэмцэж насаа өнгөрөөсөн их хүмүүсийн нэг болох францын дэвшилтэт зохиолч Вольтерын төрсний хоёр зуун жаран таван жилийн ой 1959 оны арван нэгдүгээр сарын 21-нд болж байна.

	Амьдарч байгаа үеийнхээ манлайд явж, ард олны хүсэл санааг зөв илэрхийлж амь насаа дээд зэргийн үр бүтээлтэй өнгөрөөж чадсан суут гарамгай хүмүүсийн нэрээр тэр үеийг нь нэрлэдэгчлэн XVIII зууны үеийг Вольтерын үе гэж Францын ард түмэн бахархан нэрлэдэг байна.

	Вольтер хурц сэргэлэн ухаан, барагдашгүй оюун билгээрээ уран зохиолын бүх хэлбэрүүдээр бичдэг төгөлдөр авьяастан хүн байлаа. Вольтер яруу найраг, жүжгийн зохиолууд, роман, шог зохиол, өгүүллэгүүдийг гарамгай сайн бичдэг байснаар барахгүй түүхийн шинжлэх ухааныг эзэмшиж, тэр талаар эрдэм шинжилгээний олон зохиол бичсэнээс гадна XVIII зууны үеийн хөрөнгөтний хувьсгалыг үзэл суртлын талаар бэлтгэлцсэн гүн ухаантай хүн байлаа.

	Вольтерын зохиолуудад XVIII зууны эхний хагасын Францын утга зохиолын бүх төрлүүдээр тэр үеийн Францын нийгмийн байдлыг тусгаж чадсанаараа гайхамшигтай юм.

	Эрдэм ухааны бүх салбаруудыг сонирхон эзэмшиж, өөрийн үйл ажиллагаагаар гайхалтай олон шинэ санаачилгуудыг гаргаж, улс төрийн зүтгэлтний хувьд галтай цогтой уран аргууд сүвэгчилжээ. Францын ба Европын бусад орнуудын оюуны санд маш олон тооны шинэ үзэл санааг зохион нэвтрүүлжээ. Вольтерын уран санаачилга шингээгүй тийм сэнхрүүлэгч гэгээрүүлэгч хөдөлгөөн XVIII зууны үед байсангүй. Тийм болохоор тэр үеийг «Вольтерын үе» гэж нэрлэдэг нь зүй юм.

	Франсуа-Мари Аруэ Вольтер 1694 онд төрөөд сурагч байх үеэсээ шүлэг бичиж, эрх ямбатныг шүүмжилсэн шүлэг бичсэн учир Бастилийн шоронд хоригдож, нэг жил орчим суух үедээ «Эдип» гэдэг эмгэнэлт жүжиг зохиож гаргаад «Генриад» гэдэг тууль бичих ажилд оржээ. «Эдипийг» тайзан дээр гарсан 1718 оноос эхлэн Вольтерын нэр цуурайтжээ. Залуу хөрөнгөтөн Дө Рогантай эв тасарч Бастилийн шоронд 1726 онд хоёр дахь удаагаа орсон боловч Францаас түргэн зайлах баталгаа өгч Англи руу явжээ.

	Английн утга зохиол, шинжлэх ухааныг Вольтер маш шургуу судалж, Бекон, Локк, Ньютоны орны байдалтай өөрийн Франц нутгаа жишиж маш хоцрогдсон харанхуй бүдүүлгийг ойлгожээ.

	1729 онд нутагтаа буцаж ирээд түүх судлалд зориулсан «XII Шарлийн түүх» гэдэг зохиол хэвлүүлж олны дунд түүхчээ үзүүлсэн юм. Мөн «Брут», «Цезарын үхэл» гэх мэтийн олон тооны эмгэнэлт жүжгүүд бичжээ.

	Английн байдалтай Францын хөгжлийг зүйрлүүлэн шүүмжилсэн «Гүн ухааны зохиолууд» гэдэг номыг 1733 онд Англиар, 1734 онд Франц хэлээр хэвлэн гаргаж, тэр үед үзэгдээгүй их амжилт олжээ.

	Гэвч харгисууд «Гүн ухааны зохиолуудыг» хэвлэсэн хүнийг Бастилийн шоронд хорьж, уг номыг Парисын шүүхийн тогтоолоор олны өмнө шатаан устгажээ.

	Вольтер оргон зугтаж Шампани Лотарингийн хил орчим байсан өөрийн танил эмэгтэй Дю Шатлерийнд очжээ. Дю Шатле тэр үедээ Францын хамгийн эрдэмтэй эмэгтэйчүүдийн нэг байлаа. Энэ эмэгтэй Вольтерын уран бүтээлд үнэлшгүй их дэмжлэг үзүүлж, гаднын хавчлага даралтаас Вольтерыг дандаа хамгаалж явжээ. Вольтер тэр эрдэмтэн эмэгтэйнд байхдаа олон төрлийн жүжгүүд зохиож найруулаад гэртээ өөрөө голлон тоглож нийтэд сонирхуулж явсан ажээ. Энд байхдаа «Альзир», «Мероп», «Махомет» зэргийн алдарт эмгэнэлт жүжгүүд «Сахилгүй хүн»,«Хүний тухай яриа» гэх мэтийн найраглалууд бичсэнээс гадна «Ньютоны гүн ухааны үндэснүүд», «Метафизикийн тухай судар» гэх зэргийн гүн ухааны нэрт зохиолууд бичсэн байна. Вольтерын зохиолууд ихэвчлэн шинэ үзэл санаа нэвтэрсэн учраас хэвлэлээс гармагцаа уншигч нарын сэтгэлийг татдаг байлаа.

	Энэ үеэс хойш урт удаан жил амьдарч наян дөрөв насалтлаа Вольтерын урласан бүтээлүүд асар их ээ.

	Вольтер уран ухаан хурц авьяасаар онцгой хүн байсан учир Европын хаадын сонирхлыг их татжээ.

	Өөрийн үндэсний зохиолчдын бүтээлээс нэгийг ч тоож уншдаггүй, дандаа гадаадын зохиолчдын зохиолуудыг зэмдэглэж цагийг өнгөрөөдөг байсан Пруссийн ван II Фридрихийн урилгаар Вольтер Берлинд очсон боловч Фридрихтэй тохирсонгүй. 1754 онд Швейцарын нутагт суурьшжээ. Дөрвөн жилийн дараа францын Фернед шилжиж байнга суурьшжээ.

	Энэ үеэр Вольтер «Нэвтэрхий толь» зохиогч Дидро, Даламбер нартай нөхөрлөж, тэр тольд зориулан «Нэвтэрхий толийн асуудалд зориулав» гэдэг нэртэйгээр есөн боть зохиол 1772 онд бичжээ. Вольтер католик шашны харгис харанхуй дэглэмийн эсрэг цуцалтгүй тэмцэж, байжээ.

	Вольтероос зөвлөгөө авахаар Пруссийн II Фридрих, Оросын II Екатерина, Шведийн III Густав, Данийн II Христиан, Польшийн ван Станислав Понятовский зэрэг ван, хаад байнга гэрт нь очдог байжээ.

	Тэр үеийнхээ тэргүүнд явсан Вольтер нийгмийн ахуй, түүхийн хөгжлийг ойлгохдоо төөрөлдөж, алдаа хийж байсан боловч оносон нь их.

	Ихийг бүтээж үлдээсэн дээр үеийн мэргэд тухайнхаа ахуйд захирагдан төөрөлддөг байсан боловч өглөө мандаад орой жаргадаг орчлонгийн нарнаас ондоо нар байх ёстой гэж хурцаар зөгнөн хэлсээр иржээ. Тийм нар бол ард түмнийг жаргалтай болгох хувьсгалаар ирнэ гэж баталдаг байлаа.

	Хувьсгалыг бэлтгэхийн төлөө тэмцэлд хуучны харанхуй бүдүүлэг шашны номлолын эсрэг тэмцэлд Вольтер амь насаа ийнхүү зориулжээ.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

